
Om denne boka

«Er han død?» Clara tør nesten ikkje spørje, for det er hennar eigen villven Katt det gjeld. Livet hans heng i ein spindelvevtynn tråd, og viss Clara vil redde han, må ho følgje eit spor som fører henne rett i klørne på dødsfienden Kimæra …

1 Sporvehjarte

Eg var ein fugl. Små, gråbrune sporvevenger bar meg gjennom lufta, eg smatt ut og inn mellom greiner og blad, og det var vår, eller nesten vår, så det dufta levande og grønt, og det var spede knoppar på kvistene, som ein kunne nippe til.

På ein måte visste eg at eg drøymde. Visste at eg til dagleg ikkje var ein sporv, men ei jente som heitte Clara, og at eg så absolutt ikkje hadde verken venger eller nebb og eigentleg ikkje syntest at pileknoppar og frøhus var noko særleg til frukost. Men samtidig flaug eg likevel gjennom den skogen og opplevde våren rundt meg, kjende kor slitsame vengeslaga var, kjende korleis klørne automatisk krumma seg kring dei tynne greinene når eg landa ein stad for å setje nebbet i ein saftig knopp.

Så fekk eg auge på noko nede på skogbotnen. Eit bær. Eit oransjeraudt og berre litt inntørka rognebær som ingen hadde ete! Det var sjeldsynt på denne tida av året, og den vesle sporvemagen min rumla ved synet. Likevel flaug eg ikkje ned med det same. For bæret låg rett ved sida av … noko. Eg var ikkje sikker på kva det var. Berre at det var annleis, at det ikkje høyrde til her i den levande vårskogen. Døde blad dekte det. Dei var ikkje berre visne, dei var døde. Grå bladnervar heilt utan farge, avplukka bladskjelett som var heilt tømde for liv.

At blad visna og fall av trea, var ikkje noko nytt. Det skjedde kvart år, til stor glede for biller og meitemakkar og ei mengd små, lekre og sprø insekt. Dette var … noko anna. Det var ikkje noko insektliv i dei avplukka blada, ingenting som kravla og gnog og romsterte.

Eg likte det ikkje. Men … eg likte veldig godt rognebær. Og dette bæret såg meir og meir freistande ut for kvar gong eg såg på det. Den oransje fargen ropte «Eg er lekker!», dufta ropte «Kom og et meg!». Alt ved det var så sprøtt og søtt og bæraktig, og det var så lenge sidan alle dei andre gode haustbæra var blitt nippa, ribba og etne.

Eg flaug ned til dei aller nedste kvistene. Bæret var berre eit par vengeslag borte …

Ååå, så lyst eg hadde på det …

Men eg fekk det aldri.

Vengene mine stivna. Klørne drog seg saman nokre gonger og sleppte så grepet kring kvisten. Eg tumla og fall og klarte ikkje å rette ut vengene, kunne ikkje røre meg, redde meg, gjere noko. Sporvehjartet mitt hamra mot dei hole brystbeina, blodet suste i årene, og likevel … likevel kunne eg ikkje røre meg. Noko hadde fått tak i meg, noko usynleg, men svolte og overveldande sterkt. Det lamma meg, klemde livet ut av meg. Fjørene blei rivne av vengene mine, knoklane knakk som pinnar. Eg landa på ryggen i dei døde blada med eit lite dunk, og det siste eg såg før auga sprakk og rivna, var den omvende himmelen, dei grå bladnervane og det eldraude bæret eg aldri, aldri kunne få.

«Clara!»

Eg slo vilt ut med armane. Trefte noko hardt og kantete. Hadde armar i staden for venger. Reiste meg svimmel og ustø på mjuke makaronibein og måtte gripe tak i noko for å ikkje gå over ende. Dei famlande hendene mine lukka seg om ei handfull vindjakkestoff, og eg klamra meg til yttertøyet som hang på knaggrekkja utanfor biologisalen på Grønvangskulen.

«Kva feiler det deg?» spurde Oscar. «Er du sjuk, eller? Du ser så rar ut i ansiktet.»

Viss det ikkje hadde vore nettopp Oscar, hadde eg sikkert ikkje sagt noko. Men han visste jo nesten alt. At eg hadde ei tante som var villheks, at eg sjølv også var ei slags villheks, sjølv om eg ikkje var så god, og at det var blitt snudd heilt opp ned på livet mitt den dagen Katt klorte meg i panna og lepja i seg blodet mitt med den ru og varme kattetunga si.

«Eg var ein fugl,» datt det ut av meg. «Eg flaug rundt og var ein fugl, men så … så døydde eg.»

Bak meg var det nokon som fniste. Josefine K, så klart. Ei av dei mest plagsame jentene i klassen min.

«Clara seier at ho er ein fugl,» nærmast ropte ho. «Er det noko du nettopp har trylla deg om til, eller? Unnskyld, men eg er ikkje sikker på at det verkar. Kan du ikkje slå litt med vengene så vi ser det betre?»

Eg klarte berre ikkje å konsentrere meg om å slå det bort eller kome med ein morosam replikk, sjølv om eg visste at det ville vere det klokaste. Mitt eige hjarte hamra like hardt som sporvehjartet, og eg måtte kjenne på augeloka med fingertuppane for å vere heilt sikker på at augeepla innanfor var som dei pla vere, runde og heile under den mjuke huda, ikkje gnidne ut som eit bær nokon har trakka på. Kva var det som hadde drepe sporven?

Og kvifor – og korleis kunne det ha seg at eg drøymde mens eg eigentleg var lys vaken? Den eine augneblinken stod eg på gangen saman med Oscar, og den neste …

«Clara.» Oscar rørte ved armen min. «Skal eg hente ein lærar eller noko slikt?»

«Nei då. Alt i orden. Eg … fall berre i stavar.»

Han kunne sjå på meg at det ikkje var sant, men han sa ingenting. Det var hans skuld at dei andre hadde begynt å erte meg, ikkje berre med at vi var kjærastar – det var vi ikkje, berre bestevener – men også med at eg var heks. Eller det vil seie, dei erta meg fordi dei trudde at eg trudde at eg var heks og kunne alle slags tryllekunster. Oscar hadde kome til å seie det til Tor i klassen sin, og sjølvsagt klarte ikkje Tor å halde på ei hemmelegheit, så no var det over heile skulen. Men dei skjønte jo ikkje ein skit. Dei hadde absolutt inga peiling på kva ei villheks var, og kva ho kunne og ikkje kunne.

No nettopp kunne eg tydelegvis ikkje stå på gangen utanfor klasserommet utan å bli forvandla til ein fugl. Ein ekstremt dårleg start på dagen.

«Berre gå,» sa eg til Oscar, for eg visste at han eigentleg skulle ned og ha musikk. «Ser deg seinare.»

Han såg seg tilbake over skuldra to gonger då han gjekk, men han gjekk iallfall. Han visste at det var best at vi ikkje oppførte oss altfor merkeleg. Etter at Oscar hadde vore borte i to dagar fordi Kimæra bortførte han, trudde mor hans at vi dreiv med eit eller anna underleg rollespel, og ho meinte at det «fekk han til å miste verkelegheitsfølelsen», som ho sa. Ho ville helst ikkje at vi skulle vere for mykje saman på eiga hand, og ho sende stakkars Oscar til ein eller annan slags terapeut annankvar onsdag.

Eg lente meg i smug mot den kjølige veggen og prøvde å late som om ingenting hadde skjedd. Josefine K stod klar til å kome med endå nokre vittigheiter, og ho dreiv allereie og fortalde Ina i parallellklassen noko om fuglar og venger og alt det merkelege Clara hadde for seg.

Eg prøvde å late som ingenting, men eg var både trist og redd. Trist fordi … fordi sjølv om det berre var ein draum, så føltest det så verkeleg. Sporvehjartet hadde broste. Den vesle fuglen var død. Og eg kunne ikkje anna enn å sørgje over han.

Redd fordi … eg hadde aldri stått rett opp og ned og drøymt før. Og tenk om. Tenk om det ikkje berre var ein draum likevel?


2 Grevlingar og andre dyr

Våren var på veg – ikkje berre i skogen til draumesporven, men i verkelegheita òg. Forsytiaene skein gult mot våte husgavlar, og solglimt spegla seg i regnvêrsdammane på grusstigane i Stjerneparken. Eg hadde sett meg på ein fuktig benk mens Oscar pliktskuldig traska rundt med Labben, den svarte labradoren sin, på Labbens vanlege tisserute. Katt sat ved sida av meg på benken og såg etter hunden med alle teikn på overlegen forakt.

«Katt?» kviskra eg.

Kva?

Svaret kom dovent og liksom liketil. Nokre gonger høyrdest stemma hans i hovudet mitt akkurat ut som om han aldri hadde gjort anna enn å liggje på ein plysjsofa og lepje i seg fløyte. Andre gonger var ho ru og kvesande så ein skulle tru han var den største og vondaste bakgardskatten som nokon gong hadde slått kloa i ein motstandar i ein søppelkassekamp. I dag var det plysjsofastemma.

«Eg trur … eg trur eg må snakke med tante Isa.» Eg hadde tenkt på sporven heile dagen. Ikkje heile tida. Det skjedde sjølvsagt ei mengd vanlege ting òg, timar og friminutt og kvardagssnakk og slikt, men innimellom. Kvar gong det ikkje skjedde noko anna.

Katt spurde ikkje kvifor. I staden hoppa han opp i fanget mitt og snuste på haka mi, nasen min, auga mine og håret mitt. Han sette seg på den breie, sterke baken sin ein augneblink, med høgre frampote mot skuldra mi. Så la han forsiktig, og utan klør, den venstre midt mellom augebryna mine, akkurat der som han sjølv for eit halvt år sidan hadde gitt meg dei såra som no var blitt til kvite, nesten usynlege arrstriper.

«Kva gjer du?» spurde eg litt nervøst.

Han svarte ikkje. Og det skjedde eigentleg ingenting. Iallfall ikkje anna enn at eg igjen hugsa korleis det var å vere sporven i den augneblinken han døydde. Men det var i grunnen meir enn nok. Det gjekk ei sitring gjennom heile kroppen min, og den eine handa fór opp til hjartet mens den andre prøvde å beskytte auga.

Katt kveste og bles seg opp så pelsen stod rett til vêrs. Han var stor frå før, nesten like stor som Labben, men når han reiste bust på den måten, blei han rett og slett enorm. Dei gylne auga gneistra.

Kom, sa han.

«No? Men …»

No.

«Ja, men … Oscar. Mor. Eg må iallfall seie …» Men det nyttar ikkje å diskutere med Katt. Han forstår ikkje det med å kome heim til avtalt tid og fortelje kvar ein er. Eller så gir han berre blaffen.

Han hoppa ned på stigen i eit smidig kattesprang, og plutseleg kunne eg verken sjå Oscar, forsytiaene eller byen rundt parken. Alt hadde forsvunne i den tette tåka som betydde at vi allereie var på villvegane, sjølv om eg framleis kunne kjenne benken under meg.

«Katt! Nei!»

Kom.

Det var ikkje anna å gjere. Viss eg hadde vore ei ordentleg villheks, hadde eg vel sjølv kunna bestemme om eg ville vere på villvegane eller ikkje, og eg hadde sjølv kunna finne vegen der òg. Men slik det var no, klarte eg ikkje å finne vegen ut til tante Isa utan hjelp eingong, og viss Katt sa No, så blei det no.

Det tok berre ein augneblink. Sjølv om tante Isa budde omtrent så langt utanfor allfarveg som det gjekk an – det tok mange timar å køyre på svært dårlege vegar viss ein skulle dra dit med bil – så var eg knapt nok ferdig med å skrive ein rask SMS til Oscar før vi var der.

«Clara! Sjå, Clara! Eg kan flyyyyyyy!»

Ein forpjuska fjørball kom flaksande gjennom lufta og trefte meg i skuldra.

«Hei sann. Unnskyld,» sa Ingentingen andpusten. «Eg er … ikkje så god … til å lande enno.»

Ingentingen var omtrent på storleik med ei ugle og hadde gråbrune fjører og korte, butte venger, men menneskehender i staden for klør og eit fortapt lite jenteansikt der ein uvilkårleg forventa nebb og rovfuglauge. Det var Kimæra som hadde skapt henne – Ingentingen kalla henne «mor», og det var ho vel i og for seg – men etter Kimæras meining var ho blitt så mislykka og aldeles ubrukeleg at ho ikkje fortente noko anna namn enn Ingentingen, og ho hadde levd det meste av livet i eit bur fordi Kimæra var lei av at ho heile tida prøvde å følgje etter henne. Ho klarte ikkje å pusse fjørene sine sjølv, og sidan ho i tillegg var allergisk mot støvmidd, naus ho ganske mykje, og auga rann konstant. Slik hadde det iallfall vore.

«Så fin du er!» utbraut eg, sjølv om Ingentingen akkurat no sat på baken i det våte graset og baska klossete med vengene for å kome på rett kjøl att.

«Synest du?» sa ho. «På ordentleg?»

«Ja.» Dei gråbrune fjørene skein, og det var ikkje lenger permanente snørr- og tårespor nedover brystfjørene. «Og du kan fly!»

«Ja!» Ho baska endå meir iherdig med vengene og letta eit par meter over marka. «Eg blir … framleis veldig … andpusten, men det … går betre.»

Tomsen kom galopperande over gardsplassen og bjeffa og logra og oppførte seg som om det var det herlegaste i verda at eg hadde kome. Tante Isa følgde etter, litt langsamare og ikkje fullt så overstadig, men ho smilte varmt.

«Clara! Det var ei overrasking. Veit mor di at du er her?»

«Eh … nei. Det kom litt brått på.»

«Er det noko gale?»

Eg rista på hovudet. «Eg veit ikkje heilt. Det … det er eigentleg berre ein draum. Men ein merkeleg ein. Og Katt meinte at det ikkje kunne vente.»

Tante Isa såg på Katt med samanknipne auge. «Kvifor ikkje?» sa ho, og det var Katt ho spurde. Men

Katt piska berre med halen og såg taus og katteaktig ut.

Tante Isa stramma leppene. «Hm. Ja, slik er det vel når ein har ein Katt som villven. Det er trass alt kattane som har funne på det der med å ‘gå sine eigne vegar’. Kom inn. Så kan vi alltids gå opp og ringje til mor di seinare.»

Det var nesten ikkje dekning der tante Isa budde – ein måtte gå heilt opp på toppen av bakken bak steinhuset og stallen for å få forbindelse. Elles låg villhekshuset litt i si eiga verd, i ein dal mellom skogkledde åsar, med ei eng og ein liten bekk, og mørke graner og brun skog heile vegen rundt.

Det stod skåler til piggsvinmjølk ved trappesteinen, og i epletrea hang det heimelaga meisebollar og fuglebrett nok til ein heil fuglehær. Eit par stokkender vralta rundt på gardsplassen og snadra i vassdammane og brydde seg tilsynelatande ikkje om verken Tomsen eller Katt. Det var no heller ingen grunn til frykt. Tomsen var for godmodig og for velseda til å gjere dei noko, og Katt meinte visst at andeattentat var under hans verdigheit. Inne frå stallen kom eit søvnig tjiiirp frå Tu-Tu, ugla til tante Isa, som sikkert sat på ein av bjelkane og prøvde å få seg ein god dags søvn.

Eg følgde etter tante Isa inn i gangen, hengde dynejakka mi på knaggen og sparka av meg støvlane. Det stod eit par eg kjende godt der frå før.

«Er Kahla her?» spurde eg. Kahla gjekk i villhekslære hos tante Isa nokre dagar i veka.

«Ja,» sa tanta mi. «Men ho held på med ei oppgåve, så du må ikkje snakke til henne før ho seier noko sjølv.»

Og det stemte. Ved det store arbeidsbordet i stua sat Kahla, som vanleg pakka inn i sju-åtte fargerike lag med genserar og med ei stripete lue over det knallsvarte håret sjølv om ho var innandørs. Ho hadde auga lukka, men i den høgre handa heldt ho ein blyant som iblant bevegde seg i brå rykk over papiret på den teikneblokka som låg framfor henne.

Det var lenge sidan eg hadde sett henne. Vi var vel etter kvart blitt ein slags vener, sjølv om det ikkje hadde vore nokon lovande start den gongen i haust då tante Isa skulle lære meg korleis ein overlever som villheks. Kahla var flink. Ho kunne alt det eg ikkje kunne, og det var vanskeleg å ikkje bli misunneleg iblant fordi alt det som var så vanskeleg for meg, gjekk så lett for henne. Til å begynne med hadde ho ikkje lagt skjul på at ho syntest det var utruleg irriterande å få ein nybegynnar med på laget, heller. Men likevel hadde ho hjelpt meg då eg trong det som mest, og sidan hadde det gått betre.

Det var litt rart å gå forbi henne utan å seie hei eller noko slikt, men eg trur ikkje ho merka oss eingong. Med unntak av handa med blyanten sat ho så stille at ho nesten kunne vore støypt i plast som ein annan hagenisse.

«Kva er det ho driv med?» kviskra eg til tante Isa.

«Du treng ikkje kviskre,» svarte ho. «Du må berre ikkje seie namnet hennar, for det kan forstyrre. Ho er på villreise. Ho låner øyre og auge av dei dyra som vil la henne gjeste.»

«Eg trudde ein måtte …» Eg tok meg til kloremerka i panna. Det var derfor Katt hadde klort meg og slikka i seg blodet mitt – så vi skulle forstå kvarandre. «… at det måtte blod til.»

«Blod bind. Det skaper ein forbindelse som ikkje utan vidare kan knytast opp att. Det ho gjer, er noko anna. Ho er berre ein gjest, ein framand som kjem på besøk så lenge dyret vil ha henne buande. Når ho forlèt det, er det ikkje noko band og kanskje ikkje eingong noko minne om at ho har vore der.»

Eg la merke til kor omhyggjeleg tante Isa unngjekk å seie Kahlas namn. Tomsen lét henne også vere i fred, og Ingentingen flaksa i ein stor, usikker boge rundt henne for så å lande, litt vaklevore, i ein av dei slitne lenestolane.

«Puhhhhhhhh …» sa ho. «Flyging er så slitsamt!»

Tomsen kraup heimevand opp i sofaen. Han hadde ei hundekorg, men brukte ho sjeldan. Og nett no var ho dessutan oppteken av ein annan. Eit breitt, flatt, svart-kvitt hovud, ein brei, grå rygg.

«Er det ein grevling?» spurde eg.

«Ja,» sa tante Isa. «Ho blei påkøyrd av ein bil og brekte hofta. Den er nesten lækt no, men ho har framleis problem med å klare seg sjølv, og det er ikkje så lenge til ho skal føde.»

No såg eg at grevlingen ikkje berre var vanleg grevlingbrei. Ho skulte grettent på meg og krølla seg saman kring den store magen. Eg veit ikkje akkurat kor velkomen eg hadde vore viss ho fekk bestemme.

«Dei er jo nattdyr,» sa tante Isa litt unnskyldande. «Dei vil helst berre ha fred og ro til å sove så lenge det er lyst. Men set deg no og fortel kvifor du har kome.»

Eg pressa meg ned i sofaen ved sida av Tomsen og begynte å fortelje om sporvedraumen min. Tante Isa lytta utan å avbryte til eg var ferdig.

«Kva trur du det var?» spurde eg.

Tante Isa kikka bort på Kahla, som framleis var tapt for denne verda.

«Merkeleg nok høyrest det faktisk ut som ei villreise,» sa ho. «Som om du kom til å gjeste sporven utan at du eigentleg ville det.»

«Meiner du … at det var verkeleg?»

«Det kan det godt ha vore.»

Eg kjende at det isna i magen og hjarterota. Eg visste jo at smådyr døydde heile tida, visste at store dyr åt små dyr, og at eg måtte lære å leve med den delen av den ville verda viss eg ville vere villheks. Men dette var noko anna.

«Tante Isa …»

«Ja?»

«Viss det var verkeleg … kva trur du då det var som drap sporven?» Knoklane som knakk så lett, hjartet og auga som blei klemde til dei gjekk sund, og likevel var mordaren ein som sporven verken såg, høyrde eller lukta.

«Eg veit ikkje,» sa tante Isa. «Men eg trur vi blir nøydde til å finne det ut.»

